
[bookmark: _Toc145484455]Cé sinne
Is é an tÚdarás Náisiúnta Míchumais (ÚNM) an comhlacht reachtúil neamhspleách a sholáthraíonn faisnéis agus comhairle don Rialtas ar bheartas agus cleachtas a bhaineann le saol daoine faoi mhíchumas. Oibrímid trínár Lárionad Sármhaitheasa i nDearadh Uilíoch chun úsáid an deartha uilíoch sa timpeallacht thógtha, sa timpeallacht dhigiteach, i dtáirgí, i seirbhísí agus i gcórais a chur chun cinn ionas gur féidir le gach duine iad a rochtain agus a úsáid go réidh, lena n-áirítear daoine faoi mhíchumas.
[bookmark: _Toc145484456]An tAcht um Míchumas 2005
Leis an Acht um Míchumas 2005 (“an tAcht”), leagtar oibleagáid reachtúil ar chomhlacht poiblí a sheirbhísí poiblí a dhéanamh inrochtana do dhaoine a bhfuil míchumas orthu. Tá dualgas dlíthiúil ar chomhlachtaí poiblí a chinntiú gurb inrochtana do dhaoine a bhfuil míchumas orthu, a mhéid is indéanta, atá a gcuid faisnéise, earraí agus seirbhísí. 
Áirítear iad seo a leanas leis na freagrachtaí atá leagtha amach faoi Chuid 3 den Acht:
· Alt 26 – ceanglaítear ar chomhlachtaí poiblí a chinntiú go bhfuil a seirbhísí inrochtana do dhaoine a bhfuil míchumas orthu trí rochtain chomhtháite ar sheirbhísí príomhshrutha a sholáthar i gcás gurb indéanta agus gur cuí;
· Alt 27 – ceanglaítear ar chomhlachtaí poiblí a chinntiú gurb inrochtana atá na hearraí nó na seirbhísí a cheannaíonn siad lena n-úsáid ag an bpobal nó ag an bhfoireann, seachas i gcás nach mbeadh sé sin indéanta nó nach mbeadh údar leis ar fhorais chostais nó i gcás go gcruthódh sé moill neamhréasúnach;
· Alt 28 – ní mór, a mhéid is indéanta, cumarsáidí ó chomhlacht poiblí le duine a bhfuil lagú éisteachta nó radhairc air/uirthi a sholáthar i bhformáid inrochtana i gcás go n-iarrtar amhlaidh. Ní mór, a mhéid is indéanta, faisnéis a sholáthraítear go leictreonach a dhéanamh inrochtana do dhuine a bhfuil lagú radhairc air/uirthi trí leas a bhaint as teicneolaíocht oiriúnaitheach. Ní mór, a mhéid is indéanta, faisnéis fhoilsithe atá ábhartha do dhaoine a bhfuil míchumas intleachta orthu a chur ar fáil i bhformáidí soléite; agus
· Ailt 38 agus 39 – ní mór do chomhlachtaí poiblí nósanna imeachta soiléire a bheith acu le haghaidh gearáin ina líomhnaítear mainneachtain comhlíonta faoi ailt 25, 26, 27, 28 agus 29 den Acht um Míchumas 2005 a dhéanamh agus a imscrúdú. 
[bookmark: _Toc145484457]An Cód Cleachtais maidir le hInrochtaineacht Seirbhísí Poiblí agus Faisnéise a Chuireann Comhlachtaí Poiblí ar Fáil
Leis an Acht um Míchumas, cuirtear freagracht reachtúil ar an Údarás Náisiúnta Míchumais (ÚNM) Cóid Chleachtais a ullmhú chun tacú le comhlachtaí poiblí na hoibleagáidí atá orthu faoi ailt áirithe den Acht a chomhlíonadh. Ullmhaíodh an Cód Cleachtais maidir le hInrochtaineacht Seirbhísí Poiblí agus Faisnéise (“an Cód”) arna iarraidh sin ag an Aire Dlí agus Cirt agus Comhionannais faoi alt 30 den Acht chun cabhrú le comhlachtaí poiblí na ceanglais faoi ailt 26, 27 agus 28 den Acht um Míchumas a chomhlíonadh. Má chomhlíonann siad an Cód Cleachtais, meastar go mbeidh comhlachtaí poiblí ag comhlíonadh na n-alt sin den Acht. 
Maidir leis an gCód Cleachtais sin, a foilsíodh den chéad uair sa bhliain 2006, athbhreithníodh é le déanaí agus cuireadh faoi bhráid an Aire é lena cheadú. Sa Chód athbhreithnithe, tugtar treoir nuashonraithe bhreise faoin Acht um Míchumas. Foilseofar an Cód Athbhreithnithe sin ar ball. 
[bookmark: _Toc145484458]Freagrachtaí faireacháin ÚNM
Faoi Chuid II, alt 8(2)(d), den Acht um Údarás Náisiúnta Míchumais, 1999 (Acht ÚNM, 1999), tá ról ag ÚNM i bhfaireachán a dhéanamh ar fhorfheidhmiú Cód Cleachtais atá ceadaithe ag an Aire agus tuarascáil a thabhairt ar na fionnachtana. Tagann gníomhaíocht faireacháin ÚNM le creat an Chóid Cleachtais maidir le hInrochtaineacht Seirbhísí Poiblí agus Faisnéise a chuireann Comhlachtaí Poiblí ar fáil agus leis na ceanglais atá leagtha amach chuige sin. Féach Fíor 1:
Fíor 1 – Creat le haghaidh faireacháin

Comhlíonann ÚNM feidhmeanna eile faireacháin freisin. Tá sé tábhachtach go leagfaí béim ar na feidhmeanna faireacháin sin ar an tuarascáil is déanaí lena ndéileáiltear leis an gCód seo a scaoileadh, toisc go bhfuil sé ríthábhachtach go dtuigfeadh Ranna agus comhlachtaí poiblí a thábhachtaí atá smaointeoireacht idirnasctha agus cineálacha idirnasctha cur chuige i leith inrochtaineachta ar fud a n-eagraíochtaí agus ar fud na mórearnála poiblí. 
Ón mbliain 2007 i leith, tá ÚNM ag táirgeadh tuarascáil bhliantúil ina dtuairiscítear ar Chuid 5 den Acht um Míchumas 2005. Mionsonraítear i gCuid 5 na hoibleagáidí atá ar chomhlachtaí poiblí maidir le fostú daoine a bhfuil míchumas orthu a chur chun cinn agus tacú leis an bhfostú sin. Measúnaítear an oibleagáid sin trí úsáid a bhaint as sprioc arb é atá ann gur daoine a bhfuil míchumas orthu iad 3% ar a laghad de na fostaithe san earnáil phoiblí. Beidh an sprioc sin ag méadú ó 3% go 6%, agus beidh sé riachtanach comhlíonadh a bhaint amach faoin mbliain 2025. Tá sé faoi ÚNM faireachán a dhéanamh ar chomhlíonadh Chuid 5 san earnáil phríobháideach. Is féidir na tuarascálacha bliantúla ar chomhlíonadh Chuid 5 a rochtain anseo.
Feidhm faireacháin eile de chuid ÚNM is ea faireachán a dhéanamh ar an dóigh a gcomhlíonann comhlachtaí poiblí I.R. Uimh. 358/2020 – Rialacháin an Aontais Eorpaigh (Inrochtaineacht Suíomhanna Gréasáin agus Feidhmchlár Móibíleach de chuid Comhlachtaí san Earnáil Phoiblí), 2020, rud dá ngairtear an Treoir ón Aontas Eorpach maidir le hInrochtaineacht Gréasáin i gcoitinne. Leis an Treoir maidir le hInrochtaineacht Gréasáin, ceanglaítear ar na Ballstáit a chinntiú gur lán-inrochtana do dhaoine a bhfuil míchumas orthu a bhíonn na suíomhanna Gréasáin agus na feidhmchláir mhóibíleacha (aipeanna) de chuid comhlachtaí earnála poiblí. Is é ÚNM an comhlacht faireacháin le haghaidh na Treorach maidir le hInrochtaineacht Gréasáin agus, i mí na Nollag 2021, d’fhoilsíomar an chéad tuarascáil faireacháin ar an Treoir. Cosúil le tuarascálacha Chuid 5, táirgfear na tuarascálacha ar an Treoir ar bhonn bliantúil. Is foilsithe anois atá an dara tuarascáil ar an Treoir. Táthar in ann an tuarascáil sin agus gach ceann de na tuarascálacha faireacháin roimhe ar an Treoir, agus beifear in ann gach ceann de na tuarascálacha faireacháin sa todhchaí ar an Treoir, a fháil ar shuíomh Gréasáin ÚNM.  
Sa chéad ghníomhaíocht faireacháin faoin gCód seo, scrúdaíodh an dóigh a bhfuil Ranna agus comhlachtaí poiblí ag comhlíonadh alt 26(2) den Acht (a mhionsonraítear sa tuarascáil thíos), rud a bhaineann le hOifigeach Rochtana a cheapadh agus le mionsonraí an Oifigigh Rochtana a chur chun cinn. An dóigh ab fhusa a rabhthas in ann a mheasúnú an raibh nó nach raibh faisnéis ar fáil don phobal ná suíomhanna Gréasáin comhlachtaí poiblí a athbhreithniú le haghaidh faisnéis faoin Oifigeach Rochtana agus mionsonraí teagmhála. Is léiriú é sin ar a thábhachtaí a bhíonn cumarsáid dhigiteach agus faisnéis dhigiteach do Ranna agus do chomhlachtaí poiblí maidir le cumarsáid a dhéanamh leis an bpobal. 
Thug ÚNM faoin bhfaireachán sin ar shuíomhanna Gréasáin le haghaidh faisnéis faoi Oifigigh Rochtana, toisc gur dóigh go bhfuil sé sin ar cheann de na dóigheanna is coitianta agus is áisiúla a bhfaigheann daoine den phobal rochtain ar fhaisnéis faoi sheirbhísí a chuireann comhlachtaí poiblí ar fáil. Cé nach uileláithreach go hiomlán atá úsáid an Idirlín, léirítear i sonraí Dhaonáireamh 2022 go raibh nasc Idirlín ag 94% de theaghlaigh in Éirinn[footnoteRef:1]. Ina theannta sin, luaigh 66% de na húsáideoirí Idirlín in Éirinn sa bhliain 2020 gur úsáid siad an tIdirlíon chun faisnéis a bhaineann leis an tsláinte agus rochtain ar sheirbhísí a chuardach[footnoteRef:2]. Is léiriú é sin ar a leithne a úsáidtear an tIdirlíon anois le haghaidh cumarsáide agus le haghaidh rochtain ar sheirbhísí.  [1:  https://www.cso.ie/en/releasesandpublications/ep/p-isshict/internetcoverageandusageinireland2022/householdinternetconnectivity/#:~:text=In%202022%2C%2094%25%20of%20households,(90%25%20of%20households) ]  [2:  https://www.cso.ie/en/releasesandpublications/ep/p-syi/statisticalyearbookofireland2021part1/soc/internetusagebyhouseholds/ ] 

Dá bhrí sin, is féidir le comhlíonadh na gceanglas faoin Treoir maidir le hInrochtaineacht Gréasáin rannchuidiú freisin le roinnt ceanglas faoin gCód a chomhlíonadh. Is é an nasc is soiléire ná an nasc le hinrochtaineacht faisnéise digití. Mar sin féin, ní bhaineann na naisc le faisnéis agus le faisnéis amháin toisc go mbíonn ag méadú ar an líon seirbhísí poiblí a dteastaíonn leibhéal éigin idirghníomhaíochta ar líne uathu chun seirbhísí a rochtain. Ní mór a thabhairt faoi deara, áfach, gur ceanglas ar Ranna agus ar chomhlachtaí poiblí fós atá inrochtaineacht gach cineáil cumarsáide (agus ní cumarsáid dhigiteach amháin).[footnoteRef:3] [3:  Is é is an Fhoireann Uirlisí Cumarsáidí Custaiméirí le haghaidh na Seirbhíse Poiblí – Cur Chuige Dearaidh Uilíoch ann ná acmhainn shármhaith atá ar fáil do Ranna agus do chomhlachtaí poiblí chun a chinntiú gurb inrochtana, agus gur deartha go huilíoch freisin, atá gach cineál cumarsáide leis an bpobal. ] 

Is féidir sampla eile de chineál idirnasctha na gceanglas inrochtaineachta agus faireachán ÚNM a aimsiú trí fhéachaint ar an dóigh ar féidir soláthar agus cur chun cinn an Oifigigh Rochtana a nascadh freisin le Cuid 5 den Acht um Míchumas maidir le breithniú a dhéanamh ar na riachtanais atá ag iarratasóirí agus ag iarrthóirí agallaimh chun pointe teagmhála a bheith acu chun na nithe seo a leanas a chinntiú:
· rochtain ar an bhfoirgneamh nó 
· fiosrú a dhéanamh faoi fhreastal nó 
· seirbhísí inrochtaineachta amhail ateangaireacht Theanga Chomharthaíochta na hÉireann a sholáthar. 
Is féidir le hOifigigh Rochtana a bheith ina bpointe teagmhála freisin do dhaoine atá fostaithe cheana féin laistigh den eagraíocht. Ós rud é go n-oibríonn Oifigigh Rochtana mar phointe teagmhála ar féidir le baill foirne agus le hiarrthóirí fadhbanna a tharraingt anuas leo, is féidir le heagraíocht cultúr oibre níos cuimsithí a chothú trí Oifigeach Rochtana a bheith aici. 
Is léirithe iad sin ar an idirnascacht idir roinnt dár bhfeidhmeanna faireacháin. De réir mar a leanann ÚNM d’fhaireachán a dhéanamh ar an gCód seo agus d’fheidhmeanna eile faireacháin a chomhlíonadh, féachfaidh ÚNM leis na naisc sin a chomhordú de réir phróisis reachtúla faireacháin ÚNM agus, dá réir sin, ar fud na Ranna agus na gcomhlachtaí poiblí a bhfuil na hoibleagáidí reachtúla sin orthu. 
[bookmark: _Toc145484460]Cuspóir na tuarascála faireacháin seo
Chun críocha na tuarascála seo, rinne ÚNM meastóireacht dheascbhunaithe ar chomhréireacht gach comhlachta phoiblí i gcomparáid le ceanglais reachtúla shonracha maidir leo seo:
[bookmark: _Toc145484461]Alt 26(2) – Oifigeach Rochtana
Faoi mar atá leagtha amach faoi alt 26 den Acht um Míchumas 2005, tá ceanglas reachtúil ar chomhlachtaí poiblí Oifigeach Rochtana a cheapadh san eagraíocht. 
Tabharfaidh gach ceann ar chomhlacht poiblí údarás do dhuine amháin ar a laghad dá c(h)uid oifigeach (dá ngairtear “oifigigh rochtana” san Acht seo) chun cur ar fáil, eagrú agus comhordú a dhéanamh ar an soláthar cúnaimh agus treorach do dhaoine a bhfuil míchumas orthu agus atá ag iarraidh a sheirbhísí a rochtain[footnoteRef:4] [4:  Tháirg ÚNM Treoir maidir le hOifigigh Rochtana do Chomhlachtaí Poiblí chun cabhrú le comhlachtaí poiblí agus le Ranna tuiscint a ghnóthú ar ról an oifigigh rochtana agus faisnéis a sholáthar faoin dóigh is fearr ar féidir tacú le ról an Oifigigh Rochtana agus leas a bhaint as ] 

Cuirtear fionnachtana an chleachtaidh faireacháin sin ó ÚNM i láthair sa tuarascáil seo. Leanfaidh ÚNM d’fhaireachán spriocdhírithe a dhéanamh ar bhonn tráthrialta tar éis fhoilsiú na tuarascála faireacháin seo. 
[bookmark: _Toc145484462]Modhanna
Mar atá mionsonraithe thuas, ghabh ÚNM gníomhaíocht faireacháin dheascbhunaithe de láimh, rud a raibh sé i gceist leis faireachán a dhéanamh ar shuíomhanna Gréasáin na gcomhlachtaí poiblí a measadh a bheith ar áireamh sa sainmhíniú ar chomhlachtaí poiblí faoi Chuid 3 den Acht um Míchumas 2005. 
Shainaithin ÚNM 292 chomhlacht phoiblí ar dtús a measadh a bheith curtha ar áireamh faoin sainmhíniú sin agus dheimhnigh Oifig Ard-Rúnaí gach Roinne an méid sin i mí an Mhárta 2021. Tar éis an chleachtaidh faireacháin sin agus tar éis cumarsáid le Ranna, áfach, tharla roinnt nuashonruithe agus athruithe ar chomhlachtaí poiblí. Don tuarascáil faireacháin deiridh, shainaithin ÚNM 281 chomhlacht phoiblí a measadh a bheith ar áireamh sa sainmhíniú ar chomhlachtaí poiblí faoi Chuid 3 den Acht um Míchumas 2005. 
Sainmhínítear comhlacht poiblí mar a leanas i gCuid 3 den Acht um Míchumas (alt 2(1)): 
ciallaíonn “comhlacht poiblí”—
(a) Roinn Stáit,
(b) Oifig an Uachtaráin,
(c) Oifig an Ard-Aighne,
(d) Oifig an Ard-Reachtaire Cuntas agus Ciste,
(e) Oifig Thithe an Oireachtais,
(f) údarás áitiúil,
(g) an Fheidhmeannacht,
(h) duine, comhlacht nó eagraíocht (seachas Óglaigh na hÉireann) a bunaíodh—
(i) le hachtachán nó faoi achtachán (seachas Achtanna na gCuideachtaí, 1963 go 2003), nó
(ii) faoi Achtanna na gCuideachtaí, 1963 go 2003, de bhun cumhachtaí a thugtar le hachtachán eile nó faoi achtachán eile agus a mhaoinítear go hiomlán nó go páirteach, bíodh sé go díreach nó go hindíreach, le hairgead arna sholáthar, nó le hiasachtaí arna ndéanamh nó arna ráthú, ag Aire den Rialtas nó le scaireanna arna sealbhú ag Aire den Rialtas nó thar ceann Aire den Rialtas;
Sa bhliain 2021, rinne ÚNM faireachán ar shuíomhanna Gréasáin na gcomhlachtaí poiblí uile a bhfuil freagrachtaí orthu faoin Acht um Míchumas maidir le faisnéis a sholáthar le haghaidh an cheanglais reachtúil atá leagtha amach in alt 26(2):

Mínítear sa Chód Cleachtais cé na nithe is gá do chomhlacht poiblí a dhéanamh chun go measfar é a bheith comhlíontach faoi alt 26(2) den Acht um Míchumas 2005 agus sonraítear ann gur féidir le comhlacht poiblí an méid sin a bhaint amach trí na nithe seo a leanas a dhéanamh:
A chur chun cinn gur ceapadh Oifigeach/Oifigigh Rochtana agus go bhfuil siad ar fáil agus conas is féidir teagmháil a dhéanamh leo ionas go mbeidh an pobal i gcoitinne ar an eolas fúthu agus gurb eol dó conas is féidir leas a bhaint as a gcabhair.
Déanfar faireachán ar shuíomhanna Gréasáin gach comhlachta phoiblí i gcomparáid le táscaire atá comhdhéanta de thrí chritéar chun a mheas ar cuireadh nó nár cuireadh an fhaisnéis riachtanach chun cinn i ndáil leis an Oifigeach Rochtana. Is mar a leanas atá na trí chritéar sin:
Cur chun cinn cheapadh an Oifigigh Rochtana 
Faisnéis faoi conas teagmháil a dhéanamh leis an Oifigeach Rochtana
Éagsúlacht cainéal cumarsáide le haghaidh teagmháil a dhéanamh leis/léi. 
Rinne foireann faireacháin ÚNM meastóireacht ar an bhfaisnéis a tugadh ar shuíomhanna Gréasáin 292 chomhlacht phoiblí (a coigeartaíodh go 281 chomhlacht phoiblí ina dhiaidh sin) agus rinne sí measúnú ar chomhréireacht i gcomparáid leis an táscaire thuas a díorthaíodh ón gCód Cleachtais agus taifeadadh na fionnachtana isteach i mbunachar sonraí. Dhéanfadh ball foirne amháin scrúdú tosaigh ar shuíomhanna Gréasáin agus, i gcás nár aimsíodh aon mhionsonraí, rachadh beirt bhall foirne bhreise tríd chun é sin a sheiceáil agus chun a fhíorú sa deireadh nach raibh siad in ann mionsonraí an Oifigigh Rochtana a aimsiú. 
Ina dhiaidh sin, rinneadh na fionnachtana sin a anailísiú agus a chur i láthair i ndréacht-tuarascálacha, a seoladh chuig Oifig Ard-Rúnaí gach Roinne. Iarradh ar na Ranna na dréacht-tuarascálacha a scaipeadh ar na comhlachtaí poiblí atá faoina gcoimirce agus tugadh deis dóibh freagra a thabhairt ar an dréacht-tuarascáil. 
Cuid thábhachtach den phróiseas faireacháin le haghaidh na gníomhaíochta sin is ea am a thabhairt le haghaidh freagra a thabhairt. Maidir leis an gcleachtadh faireacháin sin, níl sé mar aidhm ag ÚNM teacht aniar aduaidh ar chomhlachtaí poiblí. Ina ionad sin, bhí sé mar aidhm aige cur leis an bhfeasacht ar na ceanglais faoin Acht um Míchumas 2005 agus, mar sin de, cur leis an méid a chloítear leo. Sular eisíodh dréacht-tuarascálacha, dá bhrí sin, tugadh cuireadh d’ionadaithe do gach Roinn chun freastal ar sheisiún faisnéise agus ar phlé comhchéime chun plé a dhéanamh ar an bpróiseas faireacháin, ar fhionnachtana ardleibhéil agus ar fhaireachán sa todhchaí faoi na Cóid Chleachtais. Tugadh go leor ama le haghaidh freagra a thabhairt, toisc gurbh í sin an chéad ghníomhaíocht faireacháin den sórt sin. 
Ag teacht sna sála ar eisiúint na ndréacht-tuarascálacha, tugadh cuireadh do chomhlachtaí poiblí chun dul i dteagmháil le ÚNM:
 maidir le haon cheisteanna atá acu, 
seoltaí a sholáthar le haghaidh na leathanach ar a bhfuil faisnéis faoin Oifigeach Rochtana i gcás nach bhfacthas faisnéis sa chigireacht tosaigh ó ÚNM, 
an t-eolas is deireanaí a thabhairt ar stádas comhlachtaí poiblí, agus 
eolas a thabhairt do ÚNM faoi aon nuashonruithe ar an suíomh Gréasáin tar éis na tuarascála. 
Tá sé beartaithe go seolfar cleachtadh leantach ag eatraimh thráthrialta tar éis fhoilsiú na tuarascála deiridh sin chun treochtaí breise i soláthar Oifigeach Rochtana ar fud comhlachtaí poiblí a rianú. 
Is ar fáil in Aguisín A atá torthaí mionsonraithe ó gach Roinn tar éis an chleachtaidh sin. 

Mar a luadh roimhe seo, nuashonraíodh an líon deiridh comhlachtaí poiblí tar éis thuairisciú na bhfionnachtana tosaigh. 
Ar fud na bliana 2021, rinneadh faireachán ar shuíomhanna Gréasáin gach comhlachta phoiblí chun a mheas ar cuireadh nó nár cuireadh an fhaisnéis riachtanach chun cinn i ndáil leis an Oifigeach Rochtana:
Cur chun cinn cheapadh an Oifigigh Rochtana 
Faisnéis faoi conas teagmháil a dhéanamh leis an Oifigeach Rochtana
Éagsúlacht cainéal cumarsáide le haghaidh teagmháil a dhéanamh leis/léi. 
Rinneadh obair ar an tuarascáil faireacháin a anailísiú agus a dhréachtú sna míonna deiridh den bhliain 2021 agus sna míonna tosaigh den bhliain 2022. 
Tar éis coigeartú a dhéanamh de réir an lín nuashonraithe comhlachtaí poiblí, aimsíodh sna fionnachtana tosaigh gurb amhlaidh, de 281 chomhlacht phoiblí, a chuir 134 cinn (47.7%) chun cinn ar a suíomh Gréasáin poiblí gur ceapadh Oifigeach Rochtana agus a bhí an chuma air nach raibh aon fhaisnéis ar a suíomhanna Gréasáin poiblí faoi Oifigigh Rochtana ar fáil ag 147 gcomhlacht phoiblí (52.3%). Féach Cairt 1. 
Cairt 1 – Fionnachtana Tosaigh – Cuireadh Oifigeach Rochtana chun cinn

De na comhlachtaí a raibh Oifigigh Rochtana a bhí fógartha ar a suíomh Gréasáin acu, sholáthair 130 ceann (97%) faisnéis teagmhála agus níor sholáthair ceithre cinn (3%) faisnéis teagmhála. 
Den 130 comhlacht poiblí a chuir an tOifigeach Rochtana chun cinn ar a suíomh Gréasáin agus a sholáthair mionsonraí teagmhála, sholáthair 98 gcinn (75.4%) cainéil chumarsáide lena n-éascófaí teagmháil ó bhéal agus teagmháil i scríbhinn araon leis an Oifigeach Rochtana agus níor sholáthair ach 32 cheann (24.6%) ach modh cumarsáide amháin.
Den 281 chomhlacht phoiblí san iomlán, dá bhrí sin, chomhlíon 98 gcinn (34.9%) critéir uile an táscaire maidir le hOifigeach Rochtana. Féach Cairt 2
Cairt 2 – Fionnachtana Tosaigh – Comhlachtaí poiblí a chomhlíon critéir uile an táscaire

Measúnaíodh fionnachtana deiridh an fhaireacháin ar an dóigh chéanna ar measúnaíodh na fionnachtana tosaigh atá tuairiscithe thuas. 
Ag teacht sna sála ar eisiúint na dréacht-tuarascála, agus an fhaisnéis nuashonraithe iarmhartach ar sholáthair comhlachtaí poiblí í á cur san áireamh, is amhlaidh, de 281 chomhlacht phoiblí, a chuir 192 cheann (68.3%) chun cinn ar a suíomh Gréasáin poiblí gur ceapadh Oifigeach Rochtana agus a bhí an chuma air nach raibh aon fhaisnéis ar a suíomhanna Gréasáin poiblí faoi Oifigigh Rochtana ar fáil ag 89 gcomhlacht phoiblí (31.7%). Féach Cairt 3. 
Cairt 3 – Fionnachtana Deiridh an Fhaireacháin – Cuireadh Oifigeach Rochtana chun cinn ar an Suíomh Gréasáin


De na comhlachtaí a raibh Oifigigh Rochtana a bhí fógartha ar a suíomh Gréasáin acu, sholáthair 191 cheann (99.5%) faisnéis teagmhála agus níor sholáthair ceann amháin (0.5%) faisnéis teagmhála. Féach Cairt 4.
Cairt 4 – Fionnachtana Deiridh an Fhaireacháin – Cuireadh Oifigeach Rochtana chun cinn agus tugadh Faisnéis Teagmhála






	


Den 191 chomhlacht poiblí a chuir an tOifigeach Rochtana chun cinn ar a suíomh Gréasáin agus a sholáthair mionsonraí teagmhála, sholáthair 165 cinn (86.4%) cainéil chumarsáide lena n-éascófaí teagmháil ó bhéal agus teagmháil i scríbhinn araon leis an Oifigeach Rochtana agus níor sholáthair ach 26 cinn (13.6%) ach modh cumarsáide amháin. (Féach Cairt 5). 

Cairt 5 – Fionnachtana Deiridh – Cumarsáid i Scríbhinn agus Cumarsáid ó Bhéal


B’amhlaidh ar an iomlán, dá bhrí sin, a chomhlíon 165 chomhlacht phoiblí (58.7%) san iomlán critéir uile an táscaire maidir le hOifigeach Rochtana agus nár chomhlíon 116 cinn díobh (41.3%) critéir uile an táscaire sin. (Féach Cairt 6) 

Cairt 6 – Fionnachtana Deiridh – Comhlachtaí Poiblí a chomhlíon na Critéir uile

Is ann thíos do thábla ina mionsonraítear an fheidhmíocht i gcomparáid leis an táscaire sin de réir na Ranna agus de réir na gcomhlachtaí poiblí atá faoina gcoimirce. Tá faisnéis níos mine ar an anailís ar na ranna ar fáil in Aguisín A. 

	Ainm na Roinne *
	Cuireadh an t-oifigeach rochtana chun cinn (%)
	Comhlíonadh na critéir uile (%)

	An Roinn Oideachais
	100.0
	100.0

	An Roinn Gnóthaí Eachtracha
	100.0
	100.0

	An Roinn Airgeadais
	90.9
	90.9

	An Roinn Dlí agus Cirt
	96.2
	88.5

	An Roinn Talmhaíochta
	84.2
	76.9

	An Roinn Breisoideachais agus Ardoideachais, Taighde, Nuálaíochta agus Eolaíochta
	79.2
	75.0

	An Roinn Forbartha Tuaithe agus Pobail
	75.0
	75.0

	An Roinn Sláinte
	70.0
	60.0

	An Roinn Comhshaoil, Aeráide agus Cumarsáide
	64.3
	57.1

	An Roinn Coimirce Sóisialaí
	57.1
	57.1

	An Roinn Caiteachais Phoiblí, Seachadta ar an bPlean Forbartha Náisiúnta, agus Athchóirithe
	69.2
	53.8

	An Roinn Fiontar, Trádála agus Fostaíochta
	64.3
	50.0

	An Roinn Leanaí, Comhionannais, Míchumais, Lánpháirtíochta agus Óige
	57.1
	42.9

	An Roinn Tithíochta, Rialtais Áitiúil agus Oidhreachta
	52.7
	40.0

	An Roinn Iompair
	55.6
	38.9

	Roinn an Taoisigh
	66.7
	33.3

	An Roinn Turasóireachta, Cultúir, Ealaíon, Gaeltachta, Spóirt agus Meán
	27.3
	13.6

	An Roinn Cosanta 
	50.0
	0.0

	Iomláin Fhoriomlána an Chomhlíonta 
	68.3
	58.7


*tabhair faoi deara go mbaineann na céatadáin leis an Roinn móide na comhlachtaí atá faoina coimirce.

Ar an iomlán, is amhlaidh ó eisiúint na dréacht-tuarascála i leith a thugann ÚNM dá aire gur tháinig feabhas suntasach ar fhógairt Oifigeach Rochtana ar shuíomhanna Gréasáin comhlachtaí poiblí. Tháinig méadú ar an bhfógairt ar shuíomhanna Gréasáin comhlachtaí poiblí ó 134 cinn (47.7% de na comhlachtaí poiblí uile a ndearnadh faireachán orthu) go 192 cheann (68.3% de na comhlachtaí poiblí uile a ndearnadh faireachán orthu). Is ionann é sin agus méadú 43.3% i gcur chun cinn Oifigeach Rochtana ar na suíomhanna Gréasáin comhlachtaí poiblí a ndearnadh faireachán orthu. (Féach Cairt 7) 
Cairt 7 – Athrú ar Chur Chun Cinn Oifigeach Rochtana ar Shuíomhanna Gréasáin

De bhreis air sin, bhí feabhas suntasach ann i soláthar fhaisnéis teagmhála na nOifigeach Rochtana, rud a d’éascaigh cumarsáid i scríbhinn agus cumarsáid ó bhéal agus, dá bhrí sin, a chomhlíon na critéir uile faoin táscaire seo. Tháinig feabhas air sin ó 98 gcomhlacht phoiblí (34.9% de na comhlachtaí poiblí uile a ndearnadh faireachán orthu) go 165 cinn (58.7% de na comhlachtaí poiblí uile a ndearnadh faireachán orthu). B’ionann é sin agus méadú 68.4%. (Féach Cairt 8) 
Cairt 8 – Comhlachtaí Poiblí a chomhlíon na Critéir uile

Tá sé doiligh a thomhas cén tionchar atá ag faireachán ÚNM ar na líonta sin toisc gurb ann do mhórán tosca ar féidir leo rannchuidiú le soláthar méadaithe Oifigeach Rochtana, agus le cur chun cinn méadaithe Oifigeach Rochtana, ar fud na seirbhíse poiblí. Mar sin féin, fuair ÚNM 85 fhreagra ó chomhlachtaí poiblí ó eisiúint na dréacht-tuarascála i leith. De na 85 fhreagra sin, soláthraíodh i 75 cinn faisnéis agus an t-eolas is deireanaí maidir le mionsonraí ar shuíomhanna Gréasáin poiblí. 
De na 75 fhreagra a fuarthas inar soláthraíodh faisnéis nuashonraithe ar shuíomhanna Gréasáin poiblí, tugadh le fios in 62 cheann (82.7% de na freagraí) gur nuashonraíodh an fhaisnéis mar thoradh ar eisiúint na dréacht-tuarascála. Níor tugadh mionsonraí i 13 cinn de na freagraí (17.3% de na freagraí). 
De bhreis ar na feabhsuithe atá mionsonraithe thuas, thapaigh Ranna aonair amhail an Roinn Dlí agus Cirt an deis chun tuilleadh idirchaidrimh a dhéanamh ina leith sin leis na comhlachtaí poiblí atá faoina gcoimirce. 
Mar thoradh ar an idirchaidreamh sin, forbraíodh Líonra Oifigeach Rochtana de chuid na hearnála ceartais. Tiocfaidh an Líonra sin le chéile ar bhonn tráthrialta chun an dea-chleachtas a phlé, comhairle a thabhairt, faisnéis a mhalartú, éisteacht le heispéireas fíorshaoil daoine faoi mhíchumas agus foghlaim ón eispéireas sin, agus coinneáil ar an eolas faoi fhorbairtí nua. Fáiltíonn ÚNM roimh an gcur chuige sin atá á ghlacadh ag an Roinn Dlí agus Cirt. Molann ÚNM go leanfaí an cur chuige sin mar eiseamláir den dea-chleachtas agus molann sé go bhféadfadh Ranna eile leas a bhaint as líonraí den chineál céanna a bhunú le haghaidh comhlachtaí atá faoina gcoimirce. 

Ba é cuspóir an chleachtaidh faireacháin seo ná meastóireacht a dhéanamh ar an bhfaisnéis atá ar fáil go poiblí. I gcás gur cheap comhlachtaí poiblí Oifigeach Rochtana ach nár chuir siad an méid sin chun cinn go poiblí, meastar nach bhfuil siad comhlíontach, dá bhrí sin. 
Cé go ndéanann ÚNM a dhícheall idirchaidreamh a dhéanamh le daoine a bhfuil míchumas orthu agus leis an mórphobal míchumais le linn dó a chuid oibre a dhéanamh,[footnoteRef:5] ní dhearnamar idirchaidreamh le daoine a bhfuil míchumas orthu mar chuid den phróiseas toisc gur cuireadh an cleachtadh faireacháin seo i gcrích trí chigireachtaí díreacha a dhéanamh ar shuíomhanna Gréasáin comhlachtaí poiblí. Ar an tuarascáil seo a sheoladh agus a fhoilsiú, áfach, beimid ag iarraidh aiseolas ó Eagraíochtaí do Dhaoine faoi Mhíchumas agus lorgófar rannpháirtíocht agus ionchur Eagraíochtaí do Dhaoine faoi Mhíchumas i ngníomhaíochtaí faireacháin sa todhchaí de réir mar is ábhartha agus is cuí.  [5:  Mionsonraítear é sin sa phlean straitéiseach ón Údarás Náisiúnta Míchumais don tréimhse 2022-2024] 

An tráth seo, níor scrúdaíodh san fhaireachán ach ceapadh an Oifigigh Rochtana mar a cuireadh chun cinn é ar shuíomhanna Gréasáin comhlachtaí poiblí. Ní dhearnadh anailís san fhaireachán sin ar aon ghnéithe oibríochtúla, amhail an cumas chun dul i dteagmháil leis an Oifigeach Rochtana, agus agaí freagartha, etc. Ní thagann faireachán ar ghnéithe oibríochtúla faoi shainchúram reachtach ÚNM i láthair na huaire, agus bheadh tuilleadh faireacháin sa réimse sin faoi réir breithniúcháin reachtacha agus breithniúcháin acmhainne. Tá seans ann go mbeidh fonn ar ranna agus ar chomhlachtaí poiblí éifeachtúlacht na ngnéithe oibríochtúla sin a mheasúnú dóibh féin mar mhodh le haghaidh faireachán a dhéanamh ar a ndul chun cinn féin le himeacht ama. 
Níl sa chleachtadh faireacháin ná meastóireacht ag am ar leith (2021, agus measúnaíodh sna míonna tosaigh den bhliain 2023 na nuashonruithe a soláthraíodh). Tá seans ann gur tharla forbairtí sna réimsí dírithe nár ghabh ÚNM iad go fóill. Dá bhrí sin, tá seans ann gur aistríodh roinnt comhlachtaí poiblí chuig Ranna eile, mar shampla, nó, i gcás na nInstitiúidí Teicneolaíochta, tá seans ann gur corpraíodh iad isteach in eagraíochtaí nua. Ní ghabhtar na hathruithe sin sa tuarascáil seo ach nuashonrófar iad i dtuarascálacha sa todhchaí. Ina theannta sin, aithnítear go bhfuair ÚNM roinnt freagraí ó chomhlachtaí poiblí á rá go nuashonrófaí a suíomhanna Gréasáin ach go dtógfadh sé am chun déanamh amhlaidh. Maidir le haon nuashonruithe breise ar shuíomhanna Gréasáin a cuireadh i gcrích tar éis an 15 Meitheamh 2023, gabhfar iad i dtuarascálacha faireacháin ina dhiaidh sin. 
Aimsíodh nach raibh cur chuige Dearaidh Uilíoch le feiceáil san fhaisnéis a bhí ar fáil ar a lán suíomhanna Gréasáin comhlachtaí poiblí agus nach raibh an fhaisnéis sin ag teacht leis an bhFoireann Uirlisí Cumarsáidí Custaiméirí le haghaidh Seirbhísí don Phobal – Cur Chuige Dearaidh Uilíoch, rud ar tháirg ÚNM agus an Roinn Caiteachais Phoiblí, Seachadta ar an bPlean Forbartha Náisiúnta, agus Athchóirithe é chun bonn eolais a chur faoi dhearadh agus soláthar cumarsáidí custaiméirí ar fud na Seirbhíse Poiblí. Mar sin de, b’amhlaidh i mórán cásanna nach raibh an fhaisnéis ar na suíomhanna Gréasáin furasta le rochtain agus le tuiscint. Le linn dóibh an cleachtadh sin a sheoladh, bhí sé doiligh do bhaill foirne ÚNM faisnéis a aisghabháil ar roinnt suíomhanna Gréasáin mar thoradh ar an gcastacht a bhí i gceist le hiad a nascleanúint, cé gur thug siad faoi obair shuntasach chun cuardach le haghaidh na sonraí ábhartha. Bhí na fadhbanna sin le feiceáil freisin nuair a rinne ÚNM a chéad ghníomhaíocht faireacháin faoi I.R. Uimh. 358/2020 – Rialacháin an Aontais Eorpaigh (Inrochtaineacht Suíomhanna Gréasáin agus Feidhmchlár Móibíleach de chuid Comhlachtaí san Earnáil Phoiblí), 2020 (an Treoir ón Aontas Eorpach maidir le hInrochtaineacht Gréasáin), i mí na Nollag 2021. Le haghaidh tuilleadh faisnéise faoi shaincheisteanna inrochtaineachta Gréasáin, moltar go léifeadh comhlachtaí poiblí an tuarascáil faireacháin ó ÚNM ar an Treoir ón Aontas Eorpach maidir le hInrochtaineacht Gréasáin.
San fhaireachán a rinne ÚNM ar an gCód Cleachtais, leagadh béim ar réimsí le haghaidh feabhais maidir le faisnéis a chur chun cinn lena breithniú agus lena cur i bhfeidhm ag gach comhlacht poiblí. Tá sé tábhachtach go ndéanfaí machnamh ar na fionnachtana, go gcuirfí na moltaí chun feidhme go comhsheasmhach, agus go gcuirfí feabhas leanúnach ar an bhfeidhmíocht chun go gcomhlíonann comhlachtaí poiblí an oibleagáid reachtúil atá orthu seirbhís phoiblí atá inrochtana agus comhtháite a sholáthar do dhaoine a bhfuil míchumas orthu.

Cé gurbh é an toradh a bhí ar an gcleachtadh faireacháin seo ná feabhas suntasach san fhógairt Oifigeach Rochtana ar na suíomhanna Gréasáin comhlachtaí poiblí a ndearnadh faireachán orthu, is ann fós do 116 chomhlacht phoiblí (41.3%) nár chomhlíon na ceanglais faoi tháscaire an Oifigigh Rochtana. Tá sé soiléir, dá bhrí sin, gur gá do chomhlachtaí poiblí fós feabhas a chur ar a bhfeasacht ar na freagrachtaí atá orthu faoi alt 26(2) den Acht um Míchumas agus dul i mbun gnímh chun a chinntiú go gcuireann siad an fhaisnéis ábhartha ar fáil don phobal. 
Molann ÚNM go nuashonródh comhlachtaí poiblí a nósanna imeachta inmheánacha mura bhfuil na próisis chuí/na ceapacháin chuí i bhfeidhm. De bhreis air sin, ní mór do chomhlachtaí poiblí a bhfuil Oifigeach Rochtana i bhfeidhm acu a chinntiú go bhfuil ag an Oifigeach Rochtana an oiliúint chuí, na hacmhainní cuí agus an fhaisnéis chuí chun tacú leis/léi a c(h)uid dualgas a chomhlíonadh mar atá sonraithe ag an Acht um Míchumas 2005. Tá treoir ó ÚNM ar fáil sa doiciméad dar teideal ‘Treoir maidir le hOifigigh Rochtana do Chomhlachtaí Poiblí’ i ndáil le ceapadh, oiliúint, dualgais agus próisis a bhaineann le hOifigigh Rochtana. 
Molann ÚNM freisin go gcinnteodh comhlachtaí poiblí go nuashonrófaí a suíomhanna Gréasáin dá réir sin, ar aon dul le hoibleagáidí dlíthiúla an Achta um Míchumas, le hoibleagáidí dlíthiúla na Treorach maidir le hInrochtaineacht Gréasáin[footnoteRef:6] agus leis na ceanglais reachtúla atá leagtha amach sa Chód Cleachtais.   [6:  Ní mór do chomhlachtaí earnála poiblí Ráiteas Inrochtaineachta mionsonraithe, cuimsitheach agus soiléir a ullmhú agus a nuashonrú go tráthrialta ar an dóigh a bhfuil a suíomhanna Gréasáin agus a bhfeidhmchláir mhóibíleacha ag comhlíonadh Rialacháin an Aontais Eorpaigh (Inrochtaineacht Suíomhanna Gréasáin agus Feidhmchlár Móibíleach de chuid Comhlachtaí san Earnáil Phoiblí), 2020. Áirítear leis na rialacháin sin sásra a sholáthar le haghaidh inneachar neamh-inrochtana a thuairisciú agus le haghaidh iarrataí a dhéanamh ar dhoiciméadacht inrochtana, ar iarrataí iad is féidir le hOifigeach Rochtana a chomhlíonadh. Tháirg an Lárionad Sármhaitheasa i nDearadh Uilíoch Treoir maidir le Ráitis Inrochtaineachta a scríobh do chomhlachtaí poiblí chun cabhrú leo na ceanglais a bhaineann le Ráitis Inrochtaineachta a chomhlíonadh. ] 

Chun cabhrú le comhlachtaí poiblí na ceanglais faoin Acht um Míchumas a chomhlíonadh agus feabhas a chur ar sheirbhísí agus faisnéis a chuirtear ar fáil don phobal, lena n-áirítear daoine a bhfuil míchumas orthu, déanfaidh ÚNM an cineál sin cleachtaidh faireacháin spriocdhírithe ag eatraimh thráthrialta, agus roinnt gnéithe den Chód Cleachtais á scrúdú agus á n-athscrúdú, agus tabharfaidh sé tuairisc ar an gcéanna. Mar shampla, seolfaidh ÚNM cleachtadh faireacháin nuashonraithe an bhliain seo chugainn. Beidh sé i gceist leis sin na sonraí faoi cheanglas an Oifigigh Rochtana a nuashonrú agus tuairisc a thabhairt ar fheabhsuithe breise sa réimse sin. 
Cé go léirítear san fhaireachán go bhfuil tuilleadh dírithe ag teastáil chun ceanglais an Chóid Cleachtais a chomhlíonadh, rinneadh feabhsuithe thar thréimhse an chleachtaidh faireacháin seo. Tá ÚNM muiníneach go ndéanfar tuilleadh feabhsuithe de réir mar a leanann an faireachán ar aghaidh agus leanfaidh sé d’fhaisnéis agus comhairle a thabhairt do chomhlachtaí poiblí faoina n-oibleagáidí reachtúla i ndáil le hinrochtaineacht faisnéise agus seirbhísí. Tá agus beidh an próiseas faireacháin sin ina thairbhe maidir le cur leis an bhfeasacht ar an gCód Cleachtais agus, dá bhrí sin, le comhlíonadh an Achta um Míchumas, agus táimid ag súil le feidhmíocht fheabhsaithe a fheiceáil sa chéad tuarascáil eile. 
Is mian le ÚNM na moltaí thíos a sholáthar do chomhlachtaí poiblí, beag beann ar a bhfeidhmíocht sa chleachtadh faireacháin seo. Baineann na moltaí atá mionsonraithe thíos le ceanglais faoi Alt 26(2) – Oifigeach Rochtana agus faoin gCód Cleachtais. Tá na moltaí bunaithe ar bharúlacha ón ngníomhaíocht faireacháin seo agus ar ár bhfionnachtana. Is féidir tuilleadh faisnéise agus tuilleadh moltaí a aimsiú sa doiciméad dar teideal ‘Treoir maidir le hOifigigh Rochtana do Chomhlachtaí Poiblí’, atá ar fáil ar shuíomh Gréasáin ÚNM, agus molann ÚNM go mór go gceadódh gach comhlacht poiblí an doiciméad sin, beag beann ar fhionnachtana an chleachtaidh faireacháin seo. 

Molann ÚNM go mbreithneodh na comhlachtaí poiblí uile na moltaí seo a leanas chun a chinntiú go gcomhlíonann siad a n-oibleagáidí reachtúla faoin Acht um Míchumas agus ceanglais an Chóid Cleachtais. Cuirtear na moltaí i láthair faoi thrí théama: 
1. Oifigeach Rochtana: Moltaí a bhaineann go sonrach le hAlt 26 – Oifigeach Rochtana
2. Seimineár Gréasáin lena ngabhann Dearadh Uilíoch: Moltaí a bhfuil feidhm acu maidir le hAlt 26 – Oifigeach Rochtana
3. Faisnéis teagmhála: Moltaí a bhfuil feidhm acu maidir le hAlt 26 – Oifigeach Rochtana
Tá na moltaí mar a leanas:
1. Oifigeach Rochtana
a. Ba cheart do chomhlachtaí poiblí feasacht agus tuiscint a bheith acu ar a n-oibleagáidí maidir leis an Oifigeach Rochtana, faoi mar atá leagtha amach i rannán 26(2) den Chód Cleachtais. Tá an oibleagáid sin ann, beag beann ar cé acu a bhíonn nó nach mbíonn oifig ar leith oscailte go tráthrialta do dhaoine den phobal.[footnoteRef:7] [7:  Tá sé tábhachtach a thabhairt faoi deara gur féidir le hOifigigh Rochtana bheith úsáideach maidir le daoine den phobal i gcoitinne agus maidir le hiarratasóirí ar phoist, le conraitheoirí, le geallsealbhóirí seachtracha atá ag freastal ar chruinnithe ar an láithreán agus le fostaithe den chomhlacht poiblí é féin.] 

b. Ba cheart do gach comhlacht poiblí Oifigeach Rochtana amháin ar a laghad a cheapadh de réir rannán 26(2) den Chód Cleachtais. Is ar an gcomhlacht poiblí atá an fhreagracht as cinneadh a dhéanamh ar cá mhéad Oifigeach Rochtana ba cheart a cheapadh, agus bíonn an cinneadh sin ag brath ar mhéid an chomhlachta; ar níos mó ná láithreán amháin a bheith ag an gcomhlacht; agus ar an éileamh ar sheirbhís an chomhlachta, etc.  Tá an tOifigeach Rochtana freagrach as cúnamh agus treoir a sholáthar nó a shocrú, agus as an gcúnamh agus an treoir sin a chomhordú, do dhaoine a bhfuil míchumas orthu chun gur féidir leo rochtain a fháil ar na seirbhísí a sholáthraíonn an comhlacht sin. 
c. Ba cheart do gach comhlacht poiblí a chur chun cinn gur ceapadh Oifigeach/Oifigigh Rochtana agus go bhfuil siad ar fáil agus conas is féidir teagmháil a dhéanamh leo ar a shuíomh Gréasáin ionas go mbeidh an pobal i gcoitinne ar an eolas fúthu agus gurb eol dó conas is féidir leas a bhaint as a gcabhair.
d. Tá Oifigigh Rochtana le bheith ar fáil do dhaoine a bhfuil míchumas orthu agus ar mian leo rochtain a fháil ar sheirbhísí a sholáthraíonn an comhlacht poiblí agus do bhaill foirne a dteastaíonn comhairle agus tacaíocht uathu. 
e. Ba cheart breithniú a dhéanamh ar Líonra Oifigeach Rochtana a bhunú, rud atá á bhunú ag an Roinn Dlí agus Cirt. Is féidir leis na Líonraí sin an deis a thabhairt d’Oifigigh Rochtana an dea-chleachtas a phlé, comhairle a thabhairt, faisnéis a mhalartú, éisteacht le heispéireas fíorshaoil daoine faoi mhíchumas agus foghlaim ón eispéireas sin, agus coinneáil ar an eolas faoi fhorbairtí nua.

2. Seimineár Gréasáin lena ngabhann Dearadh Uilíoch
Is féidir le comhlachtaí poiblí deireadh a chur le bacainní ar rochtain a fháil ar na seirbhísí agus an fhaisnéis a sholáthraíonn siad trí fheabhas a chur ar an bhfeasacht agus an tuiscint atá acu ar Dhearadh Uilíoch. Is é an toradh a bheadh ar chur chuige Dearaidh Uilíoch a úsáid ná go mbeadh gach duine in ann faisnéis agus seirbhísí a rochtain, a thuiscint agus a úsáid a mhéid is féidir, beag beann ar a n-aois, a méid, a gcumas ná a míchumas.
D’aimsigh ÚNM gur cuireadh faisnéis i láthair ar bhealach casta neamh-chomhsheasmhach ar a lán suíomhanna Gréasáin comhlachtaí poiblí, áit a raibh sé doiligh i mórán cásanna an suíomh a nascleanúint agus faisnéis a aimsiú maidir leis an Oifigeach Rochtana. Mar sin de, mheas ÚNM go raibh sé stuama triúr ball den fhoireann a fhostú chun meastóireacht a dhéanamh ar gach suíomh Gréasáin ag amanna leithleacha ó thaobh dearbhaithe agus cruinnis de. I gcás gur aimsigh ball foirne nach raibh aon mhionsonraí faoi Oifigeach Rochtana ar fáil ar shuíomh Gréasáin comhlachta phoiblí, rinne beirt bhall foirne bhreise é sin a sheiceáil agus a bhailíochtú chun a chinntiú nár cailleadh an fhaisnéis sin. Dá bhrí sin, is amhlaidh, murar aimsigh triúr ball d’fhoireann ÚNM faisnéis shoiléir leordhóthanach faoi Oifigigh Rochtana ar shuíomhanna Gréasáin comhlachtaí poiblí, luífeadh sé le réasún go mbeadh deacrachtaí ag daoine a bhfuil míchumas orthu an fhaisnéis sin a aimsiú.
Molaimid go ndearfaí suíomhanna Gréasáin chun go mbeadh siad furasta le nascleanúint, furasta le tuiscint agus inúsáidte do dhaoine a bhfuil míchumas orthu:
a. Maidir leis na leathanaigh Ghréasáin ar a bhfuil an fhaisnéis maidir leis an Oifigeach Rochtana, ba cheart iad a chur chun cinn ar leathanach baile shuíomh Gréasáin an chomhlachta phoiblí. B’fhearr go bhféadfaí an fhaisnéis sin a rochtain ach cliceáil uair amháin agus ba cheart í a bheith inrochtana acu cliceáil líon nach mó ná dhá uair. 
b. Ba cheart don úsáideoir bheith in ann an cnaipe ceart chun an fhaisnéis sin a rochtain a shainaithint go furasta agus go himfhioscach ar an leathanach baile, is cuma cé acu atá sí leabaithe isteach sa leathanach é féin, i rannán an chláir ábhar nó sa phríomhbharra nascleanúna. 
c. Ba cheart faisnéis faoin Oifigeach Rochtana a aimsiú leis an bhfeidhm bosca cuardaigh agus ba cheart na leathanaigh Ghréasáin ar a bhfuil an fhaisnéis sin a liostú leis an bhfeidhm sin ag barr an liosta cuardaigh. Mar atá luaite i bpointe b, áfach, níor cheart é a bheith riachtanach brath ar an bhfeidhm bosca cuardaigh.
d. D’aimsigh ÚNM in amanna gur aimsíodh faisnéis faoin Oifigeach Rochtana laistigh de chairt custaiméirí, laistigh de straitéis eagraíochta nó laistigh de dhoiciméad eile maidir le gnó an chomhlachta phoiblí. Sa chás sin, bhí sé an-doiligh an fhaisnéis a aimsiú. Níor cheart na doiciméid sin a bheith ar an aon fhoinse amháin le haghaidh na faisnéise. Ba cheart faisnéis maidir leis an Oifigeach Rochtana a bheith le feiceáil ar leathanach Gréasáin. Maidir le haon fhormáidí comhaid de chuid Microsoft Office agus le doiciméid amhail doiciméid Word nó PDF atá ar an suíomh Gréasáin ar a dtugtar an fhaisnéis sin, ba cheart iad a bheith inrochtana go hiomlán.
e. Mar atá luaite thuas, b’amhlaidh in amanna a bhí faisnéis faoin Oifigeach Rochtana foilsithe ach nach raibh sí furasta le haimsiú nó le rochtain. Molann ÚNM, dá bhrí sin, go dtaispeánfaí faisnéis faoin Oifigeach Rochtana in áit fheiceálach ar a leathanach Gréasáin féin nó ar leathanach Gréasáin ábhartha amhail leathanach Gréasáin dar teideal ‘déan teagmháil linn’ nó ‘inrochtaineacht’. Beag beann ar cén áit a bhfuil an fhaisnéis suite, ba cheart a láthair a bheith furasta le sainaithint agus le nascleanúint ó leathanach baile an tsuímh Gréasáin.[footnoteRef:8]  [8:  Ba cheart do chomhlachtaí poiblí a thabhairt faoi deara gurb amhlaidh, sa treoir maidir le scríbhneoireacht ó ÚNM, nach mór ráiteas inrochtaineachta a bheidh i gcomhréir leis na ceanglais faoin Treoir maidir le hInrochtaineacht Gréasáin a chur ar áireamh. Is féidir leis an Oifigeach Rochtana a bheith ar an sásra sin. De bhreis ar mhionsonraí a bheith á soláthar mar chuid den ráiteas inrochtaineachta, áfach, ba cheart na mionsonraí don Oifigeach Rochtana a chur in iúl go soiléir ar rannán eile den suíomh Gréasáin (mar atá mionsonraithe thuas). Is amhlaidh sin toisc gur gá a chur in iúl go soiléir nach bhfuil in inrochtaineacht faisnéise digití ach gné amháin den ról seo. 
] 

f. Cé nach raibh siad mar ábhar don chleachtadh faireacháin seo, is ceanglas dlíthiúil é go gcomhlíonann na suíomhanna Gréasáin agus na feidhmchláir fóin mhóibíligh de chuid gach comhlachta phoiblí an Treoir ón Aontas Eorpach maidir le hInrochtaineacht Gréasáin agus go gcloíonn siad le Critéir Ratha Leibhéal AA ó threoirlínte idirnáisiúnta WCAG 2.1. Mar atá luaite roimhe seo, is é ÚNM an comhlacht faireacháin náisiúnta chun críocha na Treorach sin. Má mheastar go bhfuil na suíomhanna Gréasáin ag comhlíonadh na Treorach maidir le hInrochtaineacht Gréasáin, is é is dóichí go mbeidh siad furasta le rochtain agus le tuiscint agus, dá bhrí sin, go gcomhlíonfaidh siad critéir an Oifigigh Rochtana. 
3. Faisnéis Teagmhála
a. Ba cheart faisnéis a sholáthar faoi conas teagmháil a dhéanamh leis an Oifigeach Rochtana. Bhí teagmhais ann inar soláthraíodh faisnéis á chur in iúl gur ceapadh Oifigeach Rochtana ach inar fágadh faisnéis faoi conas teagmháil a dhéanamh leis an Oifigeach Rochtana ar lár. 
b. I gcás go n-óstáiltear faisnéis maidir le seirbhísí comhlachtaí poiblí ar fhofhearann ar shuíomh Gréasáin a máthair-roinne, ba cheart nasc chuig mionsonraí Oifigeach Rochtana an chomhlachta phoiblí a chur ar áireamh san fhofhearann. I gcás gur leis an máthair-roinn an fhaisnéis faoin Oifigeach Rochtana, ba cheart nasc a chur ar fáil ar fhofhearann an chomhlachta phoiblí fós chun go gcuirtear úsáideoirí ar an eolas faoi sin agus go dtuigeann siad conas teagmháil a dhéanamh leis an Oifigeach Rochtana.
c. Ba cheart níos mó ná cineál amháin de chainéil chumarsáide a bheith ann lena úsáid ag duine den phobal chun teagmháil a dhéanamh leis na hOifigigh Rochtana. Ba cheart cineál amháin ar a laghad de chumarsáid i scríbhinn agus cineál amháin ar a laghad de chumarsáid ó bhéal a chur chun cinn don phobal. Is bunriachtanas é roinnt cainéal cumarsáide a sholáthar chun go mbeidh daoine a bhfuil míchumas orthu in ann teagmháil a dhéanamh leis an Oifigeach Rochtana trí chainéal atá inrochtana dóibh. Tá an ceanglas sin leagtha amach faoi rannán 28 den Chód Cleachtais:
Nósanna imeachta a bhunú le haghaidh próiseáil a dhéanamh ar iarrataí ar fhormáidí inrochtana a d’fhéadfaí a sholáthar chomh fada agus is indéanta, lena n-áirítear soláthar a dhéanamh d’idirphlé leis an gcustaiméir.
Chomh maith leis sin, ba cheart don chomhlacht poiblí aird chuí a bheith aige ar an Acht um Theanga Chomharthaíochta na hÉireann, 2017, agus a chinntiú go ndéanfaidh sé gach a bhfuil réasúnach chun a chinntiú go soláthrófar ateangaireacht Theanga Chomharthaíochta na hÉireann i gcás go bhfuil duine ag iarraidh leas a bhaint as a sheirbhísí. Áirítear leis sin caidreamh leis an Oifigeach Rochtana. Le linn dóibh aon inneachar i dTeanga Chomharthaíochta na hÉireann a tháirgeadh le haghaidh suíomhanna Gréasáin, féadfaidh comhlachtaí poiblí smaoineamh ar mhionsonraí teagmhála an Oifigigh Rochtana a chur ar áireamh mar chuid den inneachar sin chun a chinntiú go mbeidh na daoine sin a dhéanann cumarsáid trí Theanga Chomharthaíochta na hÉireann agus a fhaigheann faisnéis sa teanga sin ar an eolas faoi conas is féidir teagmháil a dhéanamh leis an Oifigeach Rochtana.  
Cuireadh Oifigeach Rochtana chun cinn ar an suíomh Gréasáin 

Cuireadh an tOifigeach Rochtana chun cinn  
47.7%

Níor cuireadh an tOifigeach Rochtana chun cinn  
52.3%


Access Officer promoted 	Access Officer not promoted	134	148	
Comhlachtaí poiblí a chomhlíon critéir uile an táscaire

Níor comhlíonadh critéir uile an táscaire
65.1%
Comhlíonadh critéir uile an táscaire
34.9%

Did not meet all the criteria of the indicator	met all criteria of the indicator	184	98	
Cuireadh Oifigeach Rochtana Chun Cinn ar an Suíomh Gréasáin 

Cuireadh an tOifigeach Rochtana chun cinn
68.3%
Níor cuireadh an tOifigeach Rochtana chun cinn
31.7%

Access Officer promoted 	Access Officer not promoted	192	90	
Cuireadh Oifigeach Rochtana Chun Cinn agus Tugadh Faisnéis Teagmhála 

Oifigeach Rochtana nach ngabhann aon fhaisnéis teagmhála leis
0.5%
Oifigeach Rochtana lena ngabhann faisnéis teagmhála
99.5%


Access Officer without contact information	Access Officer with contact information	1	191	
Éascaíodh Cumarsáid i Scríbhinn agus Cumarsáid ó Bhéal

Oifigeach Rochtana lena ngabhann cainéil chumarsáide i scríbhinn agus cainéil chumarsáide ó bhéal
86.4%

Oifigeach Rochtana nach ngabhann ach modh teagmhála amháin leis
13.6%


Access Officer WITH contact info WITH W	&	S comms	Access Officer with only one mode of contact 	165	26	
Comhlachtaí poiblí a chomhlíon critéir uile an táscaire

Comhlíonadh critéir uile an táscaire
58.7%

Níor comhlíonadh critéir uile an táscaire
41.3%


 Met the criteria of the indicator	Did not meet the criteria of the indicator	165	117	

0.47517730496453903	Final Findings	68.3%

Initial Findings	34.9%

Met all Criteria	0.3475177304964539	Final Findings	58.7%

